ՀՀ սփյուռքի նախարար Հրանուշ Հակոբյանի ելույթը կարդիոլոգիայի եվրակովկասյան համաժողովի բացմանը (Երեւան, 29.10.2009թ.)

Հայաստանի Հանրապետության մեծարգո վարչապետ,

համաժողովի հարգարժան մասնակիցներ,

սիրելի հյուրեր,

 

Գաղտնիք չէ, որ ամենահումանիստական եւ ամենամարդկային մասնագիտությունը բժշկի մասնագիտությունն է, եւ  Դուք այդ մասնագիտությանը տիրացել եք նախ եւ առաջ Ձեր ծնողների ցանկությամբ, բայց սրտաբաններ դարձել եք Ձեր կամքով, Ձեր գիտակցված ընտրությամբ ու Ձեր ամբողջ կյանքը նվիրել սրտաբանությանը, ուսումնասիրության առարկան դարձրել Մարդու Սիրտը:

Մի օրգան, առանց որի մարդը գոյության ունենալ չի կարող, մարդկությունը հարատեւել չի կարող: Եվ որքան խոր իմաստ ունեն հայ տոհմիկ եւ ինքնության խորքերից եկող մեր իմաստավոր դարձվածքները` «Սիրտը դաղել», «Սիրտը թրթռալ», «Սրտով սիրել», «Սրտով ապրել», «Սիրտը բացել», «Սիրտ տալ», «Սիրտ առնել», «Սիրտը լցվել», «Սիրտը էրել», «Սիրտը հովանալ» ...

Ասում ենք նաեւ` սիրտը խոսեց, սրտիցս տվեց, սիրտս վկայեց, սրտով խոսեց, սրտնեղեց, սրտացավ վերաբերմունք, բացսիրտ մարդ, ի վերջո` ասում ենք` անսիրտ մարդ, որը մարդ էլ չէ…ոչ ուղղակի, որ էլ` փոխաբերական իմաստով…

Դարերով բյուրեղացած կենսափիլիսոփայական եւ լեզվամտածական այս պատառիկները, ինչպես տեսնում եք, փաստում են, որ մարդկային սրտում են ամփոփվում ամենախորունկ ու ամենաթանկ, ամենանուրբ  ու ամենասուրբ  հույզերն  ու ապրումները,  ամենավսեմ ու  մաքրամաքուր զգացմունքները` սերը, ջերմությունը, անկեղծությունը, նվիրումը, երջանկությունը, որոնք մարդկային կյանքին տալիս են իմաստ ու կենուժ, ուղղորդում նրան դեպի  բարձրագնա կեցության  եւ երջանկության տիրույթներ:

Այո՛, սիրտը ոչ միայն մարդու ֆիզիկական գոյության գերշարժիչն է, այլեւ մարդկային հոգեւոր կեցության ոսկե գանձատուփն ու կենսական թրթիռների  շտեմարանը:

Ուրեմն` սրտաբան լինել, նշանակում է լինել ոչ միայն մարդու ֆիզիկական գոյության մշակն ու երաշխավորը, այլեւ լինել մարդու իմաստավոր ու առլեցուն հոգեւոր կեցությունն ապահովող  խաչակիրն ու ջահակիրը:

Ահա թե ինչու, իմ սրտաբան բարեկամներ, սրտանց ողջունում եմ Ձեզ` ամենանուրբ ու ամենախորունկ մասնագիտության հայ ազնվագույն ասպետներիդ եւ երախտագիտության ջերմ ու սրտալի խոսք ուղղում հատկապես «Ակցիա առողջություն Հա​յաս​տան-Ֆրանսիա»  կազմակերպության ղեկավար, ֆրանսահայ հայտնի սրտաբան Ավետիս Մատիկյանին ու եվրակովկասյան սրտաբանների կոնգրեսին, ովքեր գործուն մաս​նակ​ցություն են ցուցաբերել Հայաստանի Հանրապետության վարչապետի բարձր հովա​նու ներքո սփյուռքի նախարարության կազմակերպչական աշխատանքների համադրմամբ կազ​մակերպված հա​մա​ժողովի կայացման գործին£

Մարդու առողջությունը, այո՛, կարեւոր արժեք է, եւ դրա պահպանումը մեր պետության առաջ​նա​հերթ խնդիրներից է, նրա ռազմավարության սոցիալական-քաղաքական կարեւոր բաղադրիչը:

Մեր համաժողովին հրավիրված են արտերկրի շուրջ 120 սրտաբան, ովքեր այս օրերին փորձի փոխանակման եղանակով իրենց մասնագիտական հմտությունները կհաղորդեն հայաստանյան համաժողովին մասնակից շուրջ 200 սրտաբանի, կներկայացնեն իրենց ձեռքբերումներըՙ  միաժամանակ տեսական տեղեկատվություն տրամադրելով սրտաբանության բնագավառում կատարված նորամուծությունների վերաբերյալ:

Այս համաժողովի հրավիրումը Հայաստանում պատահական չէ եւ պայմանավորված է այն նշանակալի ավանդով, որ ունեն հայ սրտաբանները կովկասյան տարածաշրջանի երկրների սրտաբանների շարքում, պայմանավորված է մեր սրտաբանների աշխատանքային շոշափելի ձեռքբերումներով, որոնց կարեւոր բնութագրիչներից մեկը մատչելի եւ արդյունա​վետ բուժսպասարկման տրամադրումն է:

Միաժամանակ, ցանկանում եմ նշել, որ այսօր առավել քան արդիական է այս ձեւաչափով համաժողովի անցկացումը, քանի որ, դժբախտաբար, վերջին տասնամյակների աշխարհաքաղաքական լարված զարգացումները մասնավորապես կովկասյան տարածաշրջանի երկրների բնակչության առող​ջության վրա բացասաբար են ազդել, ինչի արդյունքում այսօր առկա է սրտա​բա​նության ոլորտում առավել ընդգրկուն բուժսպա​սար​կում իրականացնելու սոցիա​լա​կան լուրջ պահանջ:

Ինչպես աշխարհի բոլոր երկրներում, Հայաստանում նույնպես սրտանոթային հիվան​դությունները մահվան առաջին պատճառ են հանդիսանում: Ճիշտ է, տարածաշրջանի երկրների հա​մեմատ մեր երկրում այս հիվանդություններից մահացության ցուցանիշն ավելի ցածր է. հիմ​նականում համեմատվում ենք ԱՄՆ-ի եւ եվրոպական երկրների հետ, սակայն, տարեցտարի աշխարհում սրտանոթային հիվանդություններով տառապողների թիվն ավելանում է: Հետեւաբար, շատ կարևոր է մասնագետների միջեւ փորձի փոխանակումը, ուրեմն եւ, այսօրինակ համաժողովների կազմակերպումը:

 

Հարգելի բարեկամներ,

Ակնկալելով Ձեր գործնական մասնակցությունը տարածաշրջանային նշանակության սրտա​​բանական ծառայության կազմակերպման հարցում` ցանկանում եմ նշել, որ հայ բժշկության պատմությունն ու ավանդները դարերի խորքից են գալիս:  

Դեռեւս միջնադարում մենք աշխարհին ներկայացել ենք Մխիթար Հերացի բժշկապետի անունով: Մեծն Մխիթար են կոչել նրան ժամանակակիցներն ու հետագա ժամանակների բժիշկները: Նա հիմնադիրն է միջնադարյան հայ բժշկության, որի համար նույն դերն է խաղացել, ինչ Հունաստանում` Հիպոկրատը, Հռոմում` Գաղիանոսը, եւ արաբական աշխարհում` Իբն-Սինան: Նա հավաքել, ուսումնասիրել եւ ընդհանրացրել է անցյալ դարերի փորձը ինչպես դասական, այնպես էլ ժողովրդական բժշկության բնագավառում` ստեղծելով անմահ, մինչեւ այսօր էլ իրենց գիտական արժեքը պահպանած աշխատություններ:

Մխիթար Հերացու նախորդները, 15-րդ դարի հայ բժշկության պարծանք Ամիրդովլաթ Ամասիացին, Ամիրդովլաթի արժանավոր հաջորդ Ասար Սեբաստացին, անհայտ ու անանուն շատ հայ բժիշկներ անհրաժեշտ նախապատրաստական աշխատանք են կատարել` թարգմանելով հույն, հռոմեացի եւ արաբ բժիշկների գիտական ժառանգությունը, ստեղծելով բազմաթիվ սեփական գործեր` գլխավորապես դեղագիտության, սրտաբանության եւ թերապիայի վերաբերյալ:

Ասվածի ապացույցը Մատենադարանում պահվող բազմաթիվ բժշկարաններն են, դեղաբուսակները, բժշկական բառարանները եւ այդ կարգի այլ աշխատություններ:

Վստահ եմ, որ գիտական ներուժի եւ գործնական հմտությունների համակարգմամբ, ինչպես նաեւ արտասահմանյան եւ տեղի սրտաբանների արդյունավետ համագործակցությամբ այս ներկայացուցչական համաժողովը կնպաստի Հայաստանում սրտաբանության ոլորտում նոր եւ արդյունավետ սկզբունքների ներդրմանը, շատերի համար այն կդառնա տեղեկատվություն ստանալու հրաշալի աղբյուր:

Հավատացած եմ նաեւ, որ այն կարող է զգալի ներդրում ունենալ ինչպես հայկական, այնպես էլ տարածաշրջանային սրտաբանության ոլորտում:

Համոզված եմ նաեւ, որ, մասնագետների համար հանդիսանալով գիտական եւ գործնական դպրոց, մեր գիտա​ժո​ղովը կոչված է` սրտաբանության խնդիրների լուծմանն ուղղված ծրագրերի մշակման ու իրա​կանացման միջոցով աջակցելու Հայաստանի Հանրապետության ողջ տարածքում, Արցախում եւ Սփյուռքում մարդու առողջության ու բարեկեցության բարելավմանը, կյանքի երկարա​տեւու​թյան բարձրացմանը, այսինքն` մարդկային սրտերի պահպանմանը:

Վստահ եմ, որ բիբլիական Արարատի ու հայոց հողի կենսառաք էներգիան,   մեր հոգեբնակման Հայաստան տան հայրենահամ ու հայահամ շունչն ու ոգին պիտի նոր ուժ ու թափ հաղորդեն Ձեր մարդասիրական կենսագործունեությանը` առավելագույնս ամրապնդելով, զորացնելով  սրտաբանական, մարդաբանական Ձեր դժվարին, բայց շնորհակալ առաքելությունը:

Մաղթում եմ Ձեզ քաջ առողջություն, արգասաբեր ընթացք` մեր համաժողովին:

ՀՐԱՆՈՒՇ ՀԱԿՈԲՅԱՆ
